
　〈屯軍之應然第二句江南事有馮馮者諸馮也聖人生諸卽朱寓其姓也酉屬雞乘雞者壓雞之上爲戊申〉

　〈太祖登極之年也戊屬夫卽以其年幸汴梁又明年爲庚戌是跨犬也司南位自南而北扺于子位也秉夜燈〉

　〈元主夜遁出建德門以去建下爲安德爲仁也東鄰指張士誠闕者滅也滅士誠則取中原也隨虎金陵龍盤〉

　〈虎踞神龍盤結而虎爲之先若䜔其後也遇明興顯然建國大號也其爲　太祖之讖信然而豈區區偏安亡〉

　〈國之主足云哉誌公族姓朱塔于鍾山下　太祖十其地爲　孝陵改塔于東十里卽今之靈谷寺也又于雞〉

　〈鳴山建寺祀之傳有閟刻預識意者　太祖其誌公之再世了江南一大事因緣殁示其兆葬卽其地神矣〉

徐壽輝將丁普郎等陷漢陽諸郡又遣曾法興陷安陸知

府丑驢戰死又陷中興路攻沔陽推官兪祖述捍禦城陷

被執使降罵不輟支解之○徐壽輝破江州蒙古總管李

黼戰死

三月元屢討方國珍不克以泰不華爲台州路達魯花赤

招諭之國珍降亡何元欲伐徐州命江浙募舟師北守大

江國珍疑懼復劫其黨入海不華發兵扼澄江遣義士王

大用往喻國珍拘留不遣突入海門港犯馬鞍諸山不華

語衆曰吾以書生登顯要今守海隅賊反覆不能制國家

何賴焉諸君助我討之克則諸君之靈不則吾以死報國

國珍使其戚黨陳仲達僞降不華具舟張受降旗乘潮下

垂與國珍遇呼仲達語仲達目動氣索不華覺其詐手斬

之前搏賊船格殺五六人賊羣至欲擁過國珍船不華瞋

目叱之奪刀殺賊賊攢槊刺之中頸死猶植立不仆投其

--

屍海中事聞追贈江浙平章封魏國公謚忠介

五月元御史徹徹帖木兒等言羣盜多引亡宋故號宜徙

帝㬎子和尙完普及親屬于沙州安置禁人交通從之

七月徐壽輝將項普略掠徽州遂來攻杭州城中猝無備

元江浙參知政事樊執敬遽上馬率衆出中途與賊遇乃

奮力砍賊中鎗而死時董摶霄從平章敎化征安豐乘勝

攻濠州會朝廷移軍援江南遂渡江至德淸而杭州已陷

敎化問計摶霄曰賊見杭城子女玉帛必縱欲不暇爲備

宜急攻之若退保湖州賊乘銳趨京口則江南不可爲矣

敎化不能決諸將亦難其行摶霄曰公江浙相君方面失

陷而及今不取誰任其咎復拔劒顧諸將曰相君在是敢

有慢令者斬遂進兵薄杭州賊迎敵摶霄麾壯士突前諸

軍相繼夾擊凡七戰賊奔接待寺塞其門而焚之皆死遂

復杭州已而餘杭武康德淸於潜安吉千秋關皆次第以

平賊衆潘大淵梅元等俱以其徒來降尋進克廣德蘄饒

諸賊復犯徽州賊中有道士能作二十里霧摶霄引兵擊

之賊大潰斬首數萬級擒道士焚其妖書斬之徽州遂平

九月元脱脱攻破徐州芝麻李遁去趙均用彭早住奔濠

州脫脫命賈魯圍之　上與子興極力拒守

十一月元江西行省平章政事吉星擊徐壽輝將趙普勝

